
ShaTpa nchAshikA

ಷಟ್ಪಂಚಾಶಿಕಾ

ತ್ರ್ಯಾತ್ಮಾ ಸಚ್ಚಿತ್ಸುಖೋ ದತ್ತೋ ರಕ್ತೋಷ್ಣಾಕಾಶದೀಪವತ್ .

ಮಾಯಾಬ್ಧಿನೌರ್ದೃಢಾಽಸಂಗಾ ತದ್ಭಕ್ತಿರ್ನ ತಥಾ ಪ್ಲವಃ .. 1..
ಭವಾಧ್ವತಾಪಶ್ರಾಂತಸ್ಯ ಸೀತಾರಾಮಃ ಸಮಾಶ್ರಯಃ .
ಯಥಾಧ್ವತಾಪಶ್ರಾಂತಸ್ಯ ಶೀತಾರಾಮಃ ಸಮಾಶ್ರಯಃ .. 2..
ಭವಾಂಬುಧಿನಿಮಗ್ನಸ್ಯ ತಾರಿಣೀ ಭಗವತ್ಕಥಾ ..

ಯಥಾಂಬುಧಿನಿಮಗ್ನಸ್ಯ ತರಣಿರ್ವಿಧಿಚೋದಿತಾ .. 3..

ಭವತಾಪಾಭಿತಪ್ತಸ್ಯ ಶರಣಂ ನ ಗುರೋಃ ಪರಂ .

ದವತಾಪಾಭಿತಪ್ತಸ್ಯ ಶರಣಂ ನ ಧನಾತ್ಪರಂ .. 4..

ರೋಚತೇ ಸುವಿರಕ್ತಸ್ಯ ನ ಸಾಂಸಾರಿಕಪುಂಕಥಾ .

ಯಥಾ ಪಿತ್ತಜ್ವರಾರ್ತಸ್ಯ ಸುರಸಾನ್ನಾದಿಸತ್ಕಥಾ .. 5..

ಶೃಣೋತಿ ಸರ್ವಂ ಸನ್ನ್ಯಸ್ಯ ಶ್ರುತಿವಾರ್ತಾಂ ಸ ಆದರಾತ್ .

ಪರವ್ಯಸನಿನೀ ನಾರೀ ಜಾರವಾರ್ತಾಂ ಯಥಾಽಽದರಾತ್ .. 6..

ಕಥಂಚನ ತ್ಯಜೇನ್ನೈವ ವಿವೇಕೀ ಶಾಂತಿಗೇಹಿನೀಂ .

ಯಥಾ ಕಾಮಸಂತಪ್ತೋಽವಿವೇಕೀ ಕಾಂತಗೇಹಿನೀಂ .. 7..

ಮುಕ್ತಿರ್ನ ಸುಲಭಾಽಧ್ಯಾಸಭಾತನಾನಾತ್ವದರ್ಶಿನಃ .
ಆದರ್ಶಬಿಂಬಿತಾನೇಕದ್ವಾರದರ್ಶಿಶಿಶೋರಿವ .. 8..

ಧೀಮಾಂಛಮಾದಿಸಂಪನ್ನಃ ಸದ್ಗುರೂಕ್ತ್ಯಾ ಲಭೇತ್ಪದಂ .

ಚೋರೈಸ್ತ್ಯಕ್ತೋ ವನೇ ಯದ್ವತ್ತದಭಿಜ್ಞಗಿರಾ ನರಃ .. 9..
ಭವಾನ್ಭೂಮೇತ್ಯಕರ್ತಾತ್ಮತ್ವಂ ವ್ರಜೇತ್ಸದ್ಗುರೋರ್ಗಿರಾ .

ಭಿಲ್ಲಪಾಲಿತರಾಟ್ಪುತ್ರ ಆಪ್ತೋಕ್ತ್ಯಾ ರಾಜತಾಮಿವ .. 10..

ಕೂಟಸ್ಥಸಚ್ಚಿದಾನಂದತನೋರ್ಬಂಧವಿಮೋಚನೇ .

ಪುತ್ರಸ್ಯ ಜಾತಿವಂಧ್ಯಾಯಾ ಇವ ಜನ್ಮೋತ್ಸವಾತ್ಯಯೌ .. 11..

ವಾಚಾರಂಭಣಮಾತ್ರಂ ಚಿತ್ತನೌ ವಿಶ್ವಂ ನ ಚಾಪರಂ ..

ವಸ್ತ್ವಂತರಂ ಯಥಾ ಧ್ವಾಂತೇ ರಜ್ಜೌ ಸರ್ಪವಿಸರ್ಪಣಂ .. 12..

ವಿಷಯಗ್ರಹಣೇಚ್ಛಾ ತು ಸ್ವಾತ್ಮವಿಜ್ಞಾನತಃ ಪುರಾ .

ಅಜ್ಞಸ್ಯ ಶುಕ್ತಿವಿಜ್ಞಾನಾತ್ಪುರೇವ ರಜಸಸ್ಪೃಹಾ .. 13..

ಭ್ರಮಮಾತ್ರಮಸದ್ವಿಶ್ವಂ ಜ್ಞಾತಂ ಚೇತ್ತೇನ ಕಃ ಸುಖೀ .

ಕೋ ನಾಮ ಶುಕ್ತಿರೌಪ್ಯೇಣ ಜಾತೋ ಧನಸಮೃದ್ಧಿಮಾನ್ .. 14..

ಜಗದಸ್ತಿತ್ವವಾದೋ ನ ಸ್ವಾತ್ಮಜ್ಞಾನೇ ಪ್ರಕಾಶಿತೇ .

ಧ್ವಾಂತೇ ಸ್ಥಾಣೌ ಪಿಶಾಚಾದಿಭ್ರಾಂತಿರ್ದೀಪ ಇವಾಹೃತೇ .. 15..

ಆಶ್ಚರ್ಯಮೇತದ್ವಿಶ್ವಂ ನ ಪುರಾದ್ಯೋರ್ಧ್ವಂ ನ ಭಾತಿ ಚೇತ್ .

ಭಾತು ನಾಮೇಂದ್ರಜಾಲಾಭಂ ಚಿದಾತ್ಮನಿ ತು ಮಾಯಯಾ .. 16..

ಅಸಚ್ಚೇಜ್ಜ್ಞಸ್ಯ ನೇತೋಽಪಿ ವ್ಯವಹಾರಃ ಕ್ಷಣಂ ಕುತಃ .
ನಾಯಂ ದೋಷೋಽಪಿ ಜಾನನ್ಸನ್ನಿಂದ್ರಜಾಲಂ ಹಿ ವೀಕ್ಷತೇ .. 17..

ಏಕೋಽಪಿ ಸನ್ನಯಂ ಭೂಮಾ ಮಾಯಯಾ ಭಾತ್ಯನೇಕವತ್ .

ಪುಂಸೋ ಯಥಾಕ್ಷಿದೋಷೇಣ ಚಂದ್ರ ಏಕೋ ದ್ವಿತೀಯವತ್ .. 18..

ಆತ್ಮೋಪಾಧಿವಶಾದ್ಭಾತಿ ನಿಶ್ಚಲೋಽಪಿ ಹಿ ಚಂಚಲಃ .
ವಿಕಾರೀ ನಿರ್ವಿಕಾರೋಽಪಿ ಜಲೋಪಾಧಿಗತಾರ್ಕವತ್ .. 19..

ನಿತ್ಯಂ ಭ್ರಮಾದಿವಾಭಾತಿ ಮಾಯಾಭ್ರಮವಿಜೃಂಭಿತಂ .

ಜಗಚ್ಚಕ್ರಂ ಯಥಾಽಲಾತಚಕ್ರಂ ಭ್ರಾಂತದೃಶೇರಿಹ .. 20..

ವಿದ್ಯೋತತೇ ನಾತ್ಮವಿದ್ಯಾ ಯಾವತ್ತಾವಚ್ಚಿದಂಬರೇ .

ವಿವಿಧಂ ಭಾತಿ ವಿಶ್ವಂ ಖೇ ಗಂಧರ್ವನಗರಂಯಥಾ .. 21..

ಆರೋಪಿತಜಗದ್ಬಾಧ ಆತ್ಮೈಕಃ ಪರಿಶಿಷ್ಯತೇ .

ಶತ್ರೂನ್ಹತ್ವಾಖಿಲಾನ್ಯುದ್ಧೇ ಮಹಾವೀರೋ ಯಥೈಕಕಃ .. 22..
ವಿಕ್ಷೇಪಃ ಶಿಷ್ಯತೇ ಮಾಯಾವರಣೇಽಪಿ ವಿಘಾತಿತೇ .

ಉಪಾದಾನೇ ವಿನಷ್ಟೇಽಪಿ ಕಾರ್ಯಂ ತಿಷ್ಠತಿ ಹಿ ಕ್ಷಣಂ .. 23..

ಸಮೇ ಪ್ರಾರಬ್ಧಭೋಗೇಽಪಿ ಜ್ಞಾನೀ ಕ್ಲಿಶ್ಯತಿ ನಾಜ್ಞವತ್ .

ಸಮೇಽಪ್ಯಧ್ವಶ್ರಮೇಽಧ್ವಜ್ಞೋ ದೈನ್ಯಂ ನೈತಿ ಯಥಾಜ್ಞವತ್ .. 24..

ಪತತ್ವದ್ಯ ಯುಗಾಂತೇ ವಾ ವಪುರ್ಮುಕ್ತಸ್ಯ ಚಿತ್ತನೋಃ .
ಕುಂಭೇ ಭಗ್ನೇ ಸ್ಥಿತೇ ವಾ ದ್ಯೋರ್ಹಾನಿಲಾಭೌ ಕುತಸ್ತತಃ .. 25..
ಸಂಕಲ್ಪಮಾತ್ರಂ ವಿಶ್ವಂ ಸದ್ಭಾತಿ ಮಂದಮತೇರ್ಯಥಾ .

ಸಂಕಲ್ಪಮಾತ್ರಭಾತಾ ಸ್ತ್ರೀ ಸತ್ಯಾ ವಿರಹಿಣೋ ಭ್ರಮಾತ್ .. 26..

ಸ್ವಸ್ವರೂಪಸ್ಥಿತೌ ಸತ್ಯಾಂ ದುಃಖಂ ನೈವ ಸುಖಾತ್ಮನಿ .

ಯಥಾ ವಾಸ್ಯಾದಿಕೇ ತ್ಯಕ್ತೇ ಕಷ್ಟಂ ತ್ವಷ್ಟರಿ ನೈವ ತತ್ .. 27..

ನಾಧ್ಯಾತ್ಮಿಕಾದಿಛನ್ನೋಽಪಿಜಾತ್ವೇಕರಸತಾಂ ವಿಭುಃ .
ತ್ಯಜತ್ಯಾತ್ಮಾ ಯಥಾ ಲೋಕೇ ಪಟತಾಂ ಚಿತ್ರಿತಃ ಪಟಃ .. 28..
ಕಾಮಂ ಸೃಜತು ಕೂಟಸ್ಥೇ ಮಾಯಾ ವಿಶ್ವಂ ಚಿದಂಬರೇ .

ನಾಸ್ಯ ಲಾಭೋ ನ ವಾ ಹಾನಿರ್ವರ್ಷತ್ಯಾಬ್ದೇ ಯಥಾ ದಿವಃ .. 29..

2 sanskritdocuments.org



ಷಟ್ಪಂಚಾಶಿಕಾ

ಕರಣವ್ಯವಹಾರೈಸ್ತು ಕೂಟಸ್ಥಾತ್ಮಾ ನ ಲಿಪ್ಯತೇ .

ನ ಲಿಪ್ಯತೇ ಯಥಾ ಕೂಟೋ ಲೋಹಾನಾಮಪಿ ತಾಡನೈಃ .. 30..
ತತ್ತನ್ಮಯ ಇವಾಭಾತೋಽಪ್ಯಾತ್ಮಾ ಕೋಶೇಭ್ಯ ಉತ್ತರಃ .
ತೇಭ್ಯೋ ವಿವೇಚಿತಃ ಶುದ್ಧಃ ಸ್ಫಟಿಕೋ ರಂಗತೋ ಯಥಾ .. 31..

ಮುಕ್ತಾತ್ಮಾ ವ್ಯವಹಾರೇಽಪಿ ಸ್ಥಿತಸ್ತೇನ ನ ಲಿಪ್ಯತೇ .

ಅಸಂಗತ್ವಾತ್ತತೋಽನ್ಯತ್ವಾತ್ಪದ್ಮಪತ್ರಮಿವಾಂಭಸಾ .. 32..

ದೇಹಾದಿತಾಪತಪ್ತೋಽಹಮಿತಿ ಧೀರವಿವೇಕಿನಃ .
ಪುತ್ರದಾರೇಷು ತಪ್ಯತ್ಸು ತಪಮೀತಿ ಮತಿರ್ಯಥಾ .. 33..

ಸಚ್ಚಿದಾನಂದರೂಪೋಽಹಮೇವಂ ನಿಶ್ಚಯವಾನಪಿ .

ಮರ್ತ್ಯೋಽಸ್ಮೀತಿ ಕದಾಚಿದ್ದಿಗ್ಭ್ರಮವನ್ಮನುತೇ ಕ್ಷಣಂ .. 34..

ನಿರಾಕೃತ್ಯ ತ್ಯಜೇದ್ವಿಶ್ವಂ ಸಾರಮಾಸ್ವಾದ್ಯ ನೀರಸಂ .

ಯಥಾ ತ್ಯಜತಿ ನಿಃಸಾರಂ ಫಲಂ ಸ್ವಾದು ರಸಂ ಪಿಬನ್ .. 35..

ನಾತ್ಯಂತಾಸನ್ನಮಾತ್ಮಾನಂ ಮೂಢಃ ಪಶ್ಯತಿ ದುಷ್ಟದೃಕ್ .

ಯಥಾ ದಿವಾಂಧ ಉದಿತಮರ್ಕಂ ಲೋಕಪ್ರಕಾಶಕಂ .. 36..

ವಿಭಾವ್ಯಾಜ್ಞೋಽನ್ಯಂ ಪ್ರಪಂಚಂ ಸುಖಂ ಚಾಪಿ ಬಿಭೇತಿಯಃ .
ದೀಪಾದಿತಾ ದೃಶ್ಯಮಾನಾಂ ಸ್ವಚ್ಛಾಯಾಮಿವ ಬಾಲಕಃ .. 37..
ಮಾಯಾ ಖಾದಿವಿಕಾರೈರ್ನ ಬ್ರಹ್ಮಾನ್ಯಥಯಿತುಂ ಕ್ಷಮಾ .

ವಿಮಲಂ ಖಂಯಥಾಽಧ್ಯಸ್ತಧರ್ಮಾ ಮಲಿನತಾದಯಃ .. 38..
ವ್ಯಭಿಚಾರಿಸುಷುಪ್ತ್ಯಾದಿದಶಾ ಬುದ್ಧಿಗುಣೋದಿತಾಃ .
ಬುಧೇ ಸ್ವೀಯಾ ನ ನಿರ್ಮೋಕಾ ಯಥಾ ಸರ್ಪಗುಣೋದಿತಾ .. 39..

ವ್ಯವಹಾರೋಽಙ್ಗಸಾಪೇಕ್ಷಃ ಪ್ನೋ(?ಜ್ಞೋ)ಜಾಗ್ರದಿತೀಕ್ಷಿತುಃ .
ಗೃಹಿಣೋ ಗೇಹಸಾಪೇಕ್ಷಬಾಹ್ಯಾಂತರ್ವ್ಯವಹಾರವತ್ .. 40..

ಯಸ್ಯ ನಿದ್ರಾ ಸಮಾಧಿರ್ವಾ ಸುಖಾ ಸರ್ವೋಪಸಂಹೃತಿಃ .
ವ್ಯಾಪಾರಕುಲಿತಸ್ಯೇವ ಸುಖಾ ಸರ್ವೋಪಸಂಹೃತಿಃ .. 41..
ಕಾಮಂ ಕರೋತು ವಿಧಿತೋ ಮುಕ್ತಃ ಕರ್ತಾಸ್ಯ ತೇನ ಕಿಂ .

ಸ್ತೋಕಾಭ್ರಚ್ಛಾದಿತೋಽರ್ಕೋಯೋ ರಾಹುಗ್ರಸ್ತೋ ಭವೇತ್ಸ ಕಿಂ .. 42..

ಮಿಥ್ಯಾಜಗತ್ಸಮುಲ್ಲಾಸಾತ್ಪ್ರಬುದ್ಧಸ್ಯ ಕಥಂ ಭಯಂ .

ವ್ಯಾಘ್ರಾದೀನ್ಪಶ್ಯತಃ ಸ್ವಪ್ನಾತ್ಪ್ರಬುದ್ಧಸ್ಯ ಕಥಂ ಭಯಂ .. 43..

ಆದೇಯಾತ್ಮನಿರೀಕ್ಷಾರ್ಥಮನಾತ್ಮಧಿಯಮುಜ್ವಲಾಂ .

ಯಥಾಽಽಸ್ಯಹೀನಮುಕರೋ ಮುಖಸೌಂದರ್ಯವೀಕ್ಷಣೇ .. 44..

ಕ್ರಮೇಣ ವರ್ಧಮಾನೇಽನ್ತರ್ಬೋಧೇ ಹಾರ್ದತಮಃಕ್ಷಯಃ .
ಕಲಾಭಿರ್ವರ್ಧಮಾನೇಽಬ್ಜೇ ಯಥಾ ನೈಶತಮಃಕ್ಷಯಃ .. 45..

ಪ್ರಾಜ್ಞೋಽಪಿ ಬೋಧಿತೋಽನ್ತರ್ದೃಗ್ಜಾನಾತ್ಯನ್ಯನ್ನ ಕಿಂಚನ .

ಗ್ರಾಸೇ ಗ್ರಾಸೇ ಬೋಧಿತೋಽಪಿ ನಿದ್ರಾಣ ಇವ ಬಾಲಕಃ .. 46..
ಸ್ವಾನುಭೂತಿರಸಾಸ್ವಾದೇ ವಿಷಯಾ ವಿರಸಾ ವಿದಃ .
ಯಥಾಽಽರನಾಲಂ ವಿರಸಂ ಪರಮಾಮೃತಪಾಯಿನಃ .. 47..
ಪೂರ್ವಾಭ್ಯಾಸಸಮಾಧಿಂ ಜ್ಞೋ ವಾಂಛತ್ಯಾಪ್ತಾಖಿಲಾತ್ಮನಃ .
ಕಾಲಾತ್ಯಯಾಯ ರಾಜೇವ ಸುಸಮೃದ್ಧೋಽಪಿ ದೇವನಂ .. 48..

ನಾಽಽನಂದಯತಿ ವಿಧ್ಯಾದಿ ನಿಸ್ತ್ರೈಗುಣ್ಯಾಧ್ವಚಾರಿಣಂ .

ನಿರ್ವ್ಯಾಪಾರಾಲಸನರಂ ದೇಶಿಕಾ ದೇಶಿನಂಯಥಾ .. 49..

ಚಿಂತಯಾನೋಽಪಿ ತತ್ತ್ವಂ ಸ್ವಂ ಸ್ವಚ್ಛಂದೋ ನ ನಿಯಮ್ಯತೇ .

ಸಾಮ್ರಾಜ್ಯಗಂ ಸ್ವತಂತ್ರಂ ಚ ಪ್ರಜಾಭಿರಿವ ರಾಟ್ಸುತಃ .. 50..
ಪರಮಾರ್ಥದೃಶಃ ಕ್ವಾಪಿ ನೇಷ್ಟಾನಿಷ್ಟೇ ಶುಭಾಶುಭೇ .

